
楚茨

 � 信南山

小雅�谷風之什�楚茨

毛詩序：「《楚茨》，刺幽王也。政煩賦重，田萊多荒，饑饉降喪，民卒流亡。祭祀不

饗，故君子思古焉。」

楚茨

楚楚者茨，言抽其棘。自昔何為？我蓺黍稷。

我黍與與，我稷翼翼。我倉既盈，我庾維億。

以為酒食，以享以祀。以妥以侑，以介景福。

濟濟蹌蹌，絜爾牛羊，以往烝嘗。

或剝或亨[1]，或肆或將，祝祭于祊。

祀事孔明，先祖是皇，神保是饗。

孝孫有慶，報以介福，萬壽無疆。

執爨踖踖，為俎孔碩，或燔或炙。

君婦莫莫，為豆孔庶，為賓為客。

獻醻交錯，禮儀卒度，笑語卒獲。

神保是格，報以介福，萬壽攸酢。

我孔熯矣，式禮莫愆。工祝致告，徂賚孝孫。

苾芬孝祀，神嗜飲食。卜爾百福，如幾如式。

既齊既稷，既匡既勑。永錫爾極，時萬時億。

禮儀既備，鍾鼓既戒。孝孫徂位，工祝致告。

神具醉止，皇尸載起。鼓鍾送尸，神保聿歸。

諸宰君婦，廢徹不遲。諸父兄弟，備言燕私。

樂具入奏，以綏後祿。爾殽既將，莫怨具慶。

既醉既飽，小大稽首。神嗜飲食，使君壽考。

孔惠孔時，維其盡之。子子孫孫，勿替引之。

《楚茨》，六章，章十二句。

註解

↑ 亨，延文本作烹。

此作品在全世界都属于公有领域，因为作者逝世已经超过100年，且作品于1931年1月1日

之前出版。

